
R I J E Č I

Hučila je, bučila, pa bučila, pa hučila.
Zakrkla mi uši. Zaglušila me. Zaslipila.
Tako puno vode nikad vidila nisan.
Kako da je cilo jedno more odlučilo
na prišu se pripomistit, pa se zatrcalo,
pa poteklo, pa gruhlo nizbrdo,
da te jednin tirun proguca.
Počela mi je hučit u glavi:
''Je li vidiš, koliko san lipa?
Lipa san, lipa, lipa, lipa...
Prilipa san, prilipa, prilipa...
Velika i jaka, velika i jaka...
Jaka, velika, velika i jaka...
i sjan bilo i sjan modro, sjan,
sjan bila, modra, bistra, bila
modra, bistra, sva biserna.....''
Ma jesi, jesi
prilipa, prijaka, pribistra,
pribila, primodra, prisjajna,
ma me jadno strašiš!
Tebe je za cili svit!
Za bogove! Za centrale!

Nisi za me malahno čejade.
Stisla si me. Smanjila. Udušila.

U zrno praha si me pritvorila.
Obo jan san uz male rike resla.

Za me je Cetina s jablanun zagrjena,
što me liti hladi, utiho me draga,

zelenin me snima ujujava.
Da me kogod pita, je li moguće

pripast se od lipote, rekla bi mu,
da je lud, oli glup, oli lud i mahnit.

A sad bi mu zasigurno rekla:
''Ije prijateju. Hodi na Nijagaru.
Jan san bila, okusila i vratila se

na Cetinu – malu mirnu riku
u svemu po miri malega čovika.

NIJAGAR A , OLI  JE LI  SE MOGUĆE  
PRIPAST OD LIPOTE

Čovik je u Luci

dobi zrno luškega boba.

Odni ga je u Grad

i posadi u svoj vrtlić

malo veći od postola.

Svakega dneva

trca je na punistru

pripovidat s didun.

Prijateji su to adoćali

da je un priko boba

opet u ditinjstvu,

pa ga više nisu pitali

kako si tin,

nego

kako ti bob.

U ZRNU BOBA POVIST

Goranu

Gruhlo ditinjstvo jutros u me

s lumblijun Dare iz Korčule,

zaigrali vonji Sisvetih,

ušla u kuću nika davna vrimena,

što potutmarena gredu za nami,

zatancali su lumini Dušnega dneva,

zatrcale se po kamari moje kužine,

a izlarga nonin glas:

“Dica, ostite bokun materami!”

I srce odletilo put neba.

“Noublie pas!”

(lumbliju s varenikun i vonjicima

tete Vice iz Korčule!)

N’oublie jamais!”

Ma kako zaboravit,

ka je srce odletilo put neba?

N’OUBLIE JAMAIS


